
Aðalfundur Búnaðarsambands Strandamanna

Verður haldinn í barnaskólanum á Borðeyri fimmtudaginn 15. júní kl. 14.00. 

Á dagskrá verður:

1) Sameining búnaðarsambanda við Húnaflóa.

2) Staðan í ritun Strandir 1.

3) Kjör búnaðarþingsfulltrúa o.fl.

Stjórnin

Lokun í júlí

Líkt og undanfarin ár verða skrifstofur RHS lokaðar í júlímánuði. Opnað verður aftur 1. ágúst næstkomandi. Ef mikið liggur við verður hægt að ná í ráðunauta heima við eða í farsíma. (Gunnar s. 895-4365, Svanborg s. 434-1437, 895-1437, Kristján s. 865-5546, Þórður s. 898-3243).

Skýrsluhaldarar í sauðfjárrækt athugið!

Nú að loknum sauðburði eru bændur eindregið hvattir til þess að senda vorbókina til bændasamtakanna sem allra fyrst. Að trassa skil á vorbókinni er engum til góðs og allra síst bóndanum. Hver þekkir það ekki að eiga allt skýrsluhaldið eftir að lokinni sláturtíð og hugsa til þess með hryllingi að byrja á því! Allir hafa líka gagn af því að skila að vori til að fá lambabókina. Þar  er öllum lömbum raðað í númeraröð, sem auðveldar alla vinnu við fjárrag að hausti. Auk þess verða þeir sem hyggja á afkvæmarannsóknir í haust að skila inn bókinni til að hægt sé að gera upp afkvæmarann​sóknirnar án tafar. 

Þeir sem eru með Fjárvís og tölvupóst geta sent á netfangið helpdesk@bondi.is. Aðrir geta komið bókum inn á skrifstofur RHS, til formanna fjárræktarfélaganna eða sent á heimilis​fangið: 

Bændasamtök Íslands 

B.t. Sauðfjárskýrsluhald 

Bændahöllinni v/Hagatorg 

107 Reykjavík

Álag á sumarslátrun

	Sláturvika
	Greiðsla á dilk

	31
	(31.júlí - 4.ágúst)
	1300 kr

	32
	(7. - 11 ágúst)
	1300 kr

	33
	(14. - 18. ágúst)
	1100 kr

	34
	(21. - 25. ágúst)
	800 kr

	35
	(28.ágúst - 1.sept.)
	500 kr

	36
	(4.sept. - 8.sept.)
	200 kr


Yfirborganir markaðsráðs á dilkaslátrun fyrir sumarið 2006 hafa hækkað umtalsvert á milli ára. Ljóst er að bændur hafa hér möguleika til að ná inn auknum tekjum með réttri skipulagningu á slátruninni. T.d. getur slátrun á snemmfæddum lömbum og einlembingum seinni parts sumars aukið framlegð þeirra til muna. Þetta eru jú lömbin sem eru hættast við að falla fyrir fitu þegar líður á haustið. Einungis er greitt út á flokka E,U,R,O og fituflokka 1,2 og 3. Samt er ekki greitt fyrir O3. Bændasamtök Íslands sjá um greiðslu álagsins til bænda og verður það greitt í einu lagi fyrir lok október með sama hætti og beingreiðslurnar.

Hrútakaup

Bændur sem vilja kaupa lambhrúta til kynbóta eða lömb vegna fjárskipta eru minntir á að lokafrestur til að skila inn umsóknum til landbúnaðarstofnunar er 1. ágúst næstkomandi. Hægt er hringja eða senda bréf á skrifstofur RHS eða senda tölvupóst á rhs@bondi.is.  

Heysýnataka - hirðingarsýni

Nú á seinni árum hefur færst í vöxt hjá bændum að taka hirðingarsýni af túnunum til að fá glöggva mynd af gæðum vetrarforðans, frekar en að taka heysýni að hausti. Taka hirðingarsýna hefur þann stóra kost að þá fær bóndinn niðurstöður úr efnagreiningunni mun fyrr og þá áður en hann byrjar að gefa heyið. Upplýsingar um heygæðin eru lykill að hagkvæmri fóðrun, gerð fóðuráætlana og einnig áburðar- og ræktunaráætlana næsta vor.  Margreynt er að kostnaður við greiningu heysýna er aðeins brot af þeim tekjuauka sem upplýsingar um heygæðin geta skilað í vasa bóndans. Greining á hverju sýni kostaði 3.850 krónur + vsk í fyrra en mun hækka núna sem nemur vísitöluhækkunum. Miðað er við að afgreiðsla sýnanna taki ekki meira en 4 vikur.

Hirðingarsýnið þarf að gefa sem réttasta mynd af hverri spildu. Góð aðferð er því að ganga hornalínu spildunnar, rétt áður en hirðing hefst, og taka heyvisk í plastpoka á leiðinni. Ágætt er að miða við að heymagnið í sýninu verði um 300-400 g. Merkja þarf hvert sýni með upplýsingum sem koma hér fyrir á eftir og setja sem fyrst í frysti. Best er að geyma sýnin í frystikistunni til loka 1. sláttar og koma þeim þá á skrifstofu RHS sem sér um að koma þeim í greiningu. Sýni af hánni og því fóðri sem seinna er hirt má senda að loknum heyskap.

Hver og einn verður að meta það hversu mörg sýni ástæða er til að taka. Þó þarf að leggja áherslu á að taka sýni úr því fóðri sem notað verður sem uppistaða í fóðruninni næsta vetur. Hægt er að setja saman í sýni hey af spildum með svipuðu gróðurfari og eru slegnar og hirtar á sama tíma. 

Við þær markaðsaðstæður sem bændur búa við í dag, þar sem vöntun er bæði á mjólk og kjöti, verður að gera þá kröfu til bænda að þeir leiti allra leiða til að fullnægja eftirspurn markaðarins. Með betri heygæðum og þekkingu á þeim er hægt að auka gæði fóðrunar til að ná meiri afurðum eftir skepnurnar. Eins þar sem vandamál er með próteininnihald í mjólk geta heysýni oft hjálpað til við að finna lausnina.

Kúabændur á svæði RHS fá senda merkimiða með kúaskýrslunum. Aðrir sem hafa hug á að taka hirðingarsýni geta haft samband við einhvern starfsmanna RHS til að fá límmiða eða einfaldlega tekið sýnin á fyrrgreindan hátt og merkt með miða þar sem fram koma eftirfarandi upplýsingar:

· Nafn bónda,  kennitala og heimilisfang

· Nafn eða nr. spildu


· Dags. sláttar og dags. hirðingar

· Hvort sýnið er af 1. eða 2. slætti

· Hvort heyið er ætlað í rúllur, þurrhey eða vothey

· Hvort sýnið er af túni eða grænfóðri
Þroski túngrasanna

Líkt og undanfarin ár verður fylgst með þroska túngrasanna með skipulögðum hætti víða um land í samstarfi við bændur. Nú í sumar verða sýni tekin vikulega á völdum stöðum og send til greiningar samdægurs. Á hverjum stað er annarsvegar tekið sýni af nýræktum og hins vegar af gamalræktuðum túnum. Fyrsta sýnatakan í ár var þriðjudaginn 6. júní. Fyrirhugað er að taka sýni í sex skipti þar sem að síðustu sýnin verða tekin 10. júlí n.k. Niðurstöðurnar eiga að birtast jafnóðum á vef bændasamtakanna (www.bondi.is) undir liðnum jarðrækt/fóðuröflun. Þar má finna tölur um meltanleika, próteininnihald grasanna og fleira. Einnig má sjá þar til samanburðar tölur frá fyrri árum. Bændur eru hvattir til að fylgjast með framvindunni og hafa til hliðsjónar. Þó að vissulega komi ekkert í staðinn fyrir vandað og reglulegt eftirlit bónda með framvindu grasþroska á hverri spildu fyrir sig.

Búrekstraráætlanir

Þeir sem eru þátttakendur í markmiðstengdum búrekstraráætlunum og hafa ekki skilað inn bókhaldsgögnum fyrir rekstrarárið 2005 eru beðnir að gera það sem fyrst. Þá getur líka verið gott fyrir þá að vera búnir að leggja niður fyrir  sig hvað þeir vilja láta vinna fyrir sig í verkefninu.

Fyrir þá sem ekki eru í verkefninu en hafa áhuga á að taka þátt er hér um að ræða átaksverkefni í bættri búrekstrarstjórnun. Verkefnið felur í sér einstaklingsráðgjöf sem lýtur að ýmsum rekstrarþáttum búsins. Gerð er rekstrargreining þar sem leitað er að veikum og sterkum hliðum í rekstrinum. Við slíka skoðun kemur oft í ljós ýmislegt sem betur mætti fara í rekstrinum eins og t.d. við áburðar- og kjarnfóðurnotkun. Út frá greiningunni fær bóndinn ráðgjöf um bættan rekstur og fær gerða búrekstraráætlun fyrir sig. Sjálf áætlunin getur verið mjög gott tæki fyrir bóndann til að hafa yfirsýn og um leið aðhald á rekstrinum. Rekstraráætlunin sýnir líka hve vel bóndinn er í stakk búinn til að greiða af núverandi skuldum og standa í hugsanlegum fjárfestingum í framtíðinni.

Þeir bændur sem hafa einhvern áhuga á að taka þátt eru hér með hvattir til að hafa samband á skrifstofuna á Blönduósi. Þórður og Kristján gefa frekari upplýsingar um verkefnið.
Héraðssýning kynbótahrossa í Húnaþingi

Dómar á héraðssýningu kynbótahrossa í Húnaþingi voru haldnir á Hvammstanga þriðjudaginn 6. júní. Yfirlitssýningin fór fram daginn eftir. Alls komu 42 hross til sýningar, þar af voru 8 stóðhestar og 34 hryssur. Fimm stóðhestar fengur fullnaðardóm en þrír folar voru einungis byggingadæmdir. 

Á sýningunni fengu 3 hross farmiða inn á landsmótið í sumar. Þetta voru efnilegar fjögurra vetra hryssur ættaðar frá Sigmundarstöðum. Einkunnir þeirra birtast hér fyrir neðan:

IS2002235950 Aradís frá Sigmundarstöðum 
Sköpulag: 8,0 - 8,0 - 8,0 - 8,0 - 8,5 - 7,5 - 8,0 - 6,5 = 7,98
Hæfileikar: 8,0 - 7,5 - 8,5 - 7,0 - 8,5 - 8,0 - 7,0 = 8,02        Aðaleinkunn: 8,00

IS2002235957 Rakel frá Sigmundarstöðum 
Sköpulag: 8,0 - 8,0 - 7,5 - 8,5 - 8,5 - 7,0 - 8,5 - 7,5 = 8,11
Hæfileikar: 8,5 - 8,0 - 6,0 - 8,0 - 8,5 - 8,0 - 8,0 = 7,93        Aðaleinkunn: 8,00


IS2002235952 Marey frá Sigmundarstöðum 
Sköpulag: 7,5 - 8,0 - 7,5 - 8,0 - 8,0 - 8,0 - 8,5 - 6,0 = 7,93
Hæfileikar: 8,0 - 7,5 - 6,5 - 8,0 - 8,5 - 8,0 - 7,0 = 7,79        Aðaleinkunn: 7,85

Á vef ráðunautaþjónustunnar (www.rhs.is) er hægt að nálgast frekari upplýsingar um hrossin og dómana á sýningunni.

Kúadómar

Kúadómar fóru fram dagana 31. maí til 2. júní en þá fóru þeir Jón Viðar Jónmundsson nautgriparræktarráðunautur og Þórður Pálsson ráðunautur á flesta skýrsluhaldsbæi á starfssvæði ráðunautaþjónustunnar. Samtals voru 32 bæir heimsóttir og skoðaðar um 280 kýr, sem líklega er mesti fjöldi sem komið hefur til dóms á svæðinu í einu.

Dómar þessir eru notaðir til að velja úr óreyndu nautunum þau naut sem best þykja til áframhaldandi notkunar. Einnig gefst færi á að endurmeta þær kýr sem eru inná nautsmæðralista.
Námskeið í gæðastýringu

Þriðjudaginn 20. júní verður haldið námskeið á Hvanneyri fyrir nýja þátttakendur í gæðastýringu í sauðfjárrækt. Námskeiðið er ætlað þeim bændum sem hafa hug á að gerast þátttakendur og hafa ekki sótt námskeið áður. Einnig fyrir nýja ábúendur jarða sem eru að hefja sauðfjárbúskap eða ætla sér að gera það síðar á þessu ári.

Vakin er athygli á að eitt af grunnskilyrðum fyrir þátttöku í gæðastýringu er að hafa sótt þetta námskeið. Áhugasamir þurfa að skrá sig sem fyrst hjá bændasamtökunum eða ráðunautaþjónustunni.

